
   Анатолий Юман | Сăвă

   Кăшланă вилĕм чирĕ аттене.

Кунтах — аннепеле ват асанне.



Вĕсем ир-каçăн ларнă умĕнче,

Çӳренĕ эпĕ те утса урайĕнче.



Ачалăх çулĕ вăл ялан çумра:

Шур простынь, шур кĕпе çаплах умра.



Аттен алли шыçайнă. Çаннине

Касса ямашкăн тивнĕ çуррине.



Чир пит асаплантарнă-çке ăна,

Çаплах кĕç кăтăш пулнă кăшт кăна.



Çав каç тĕлленнĕ тĕлĕкне атте

Кăтартнă каласа асаннене.



Ача тухать пек вырăн айĕнчен,

Калать пек шахвăртса чир-чĕр çинчен.



— Чи хаклине парсассăн — чĕрĕлен.

Мĕнле? — тесе ыйтать пек аттерен.



— Ман чи хакли вăл — ывăлăм... Анчах

Ăна пама вăл килĕшмест пачах.



Кайран çак тĕлĕке йĕре-йĕре

Калатчĕ асанне, атте кĕрсен çĕре.



Атте хӳттипеле çаплах эп сывă, —

Çав юрату çинчен ман çакă сăвă.

  